
Ágrip  

Í þessari ritgerð er fjallað um hugtakið læsi og undirþætti þess: mál; lestur; hlustun 

og ritun. Leitast er eftir að svara spurningunni: Hvað felst í læsi og hvernig þróast 

lestrarkunnátta barna? Farið er yfir hugtakið læsi og skilgreiningar á því kynntar. 

Málþætti tungumálsins eru gerð skil og farið yfir byrjun málþroska hjá börnum, 

hvernig hann þróast og tengist öðrum meginþáttum læsis, sem eru: lestur; hlustun og 

ritun. Þar er skoðað hvernig má stuðla að góðum málþroska og áhrif meðvitaðar 

málkenndar á komandi lestrarnám. Skoðað er þróun lesturs og þá undirþætti sem 

honum tengjast og skipta sköpum til að hægt sé að tileinka sér lestur, það er: 

hljóðkerfisvitund; hljóðavitund; orðaforði; lesskilningur og lesfimi. Skoðuð er 

kenning Linnea C. Ehri um sjónrænan orðaforða og er hún notuð til hliðsjónar og 

ætlað að lýsa lestrarþróuninni og þeim stigum sem börn ganga í gegnum til að öðlast 

læsi. Rætt er um kenninguna um einfalda lestrarlíkanið og skoðuð eru skilningslíkön 

sem notuð hafa verið til að lýsa því hvernig lesari túlkar upplýsingar í málinu til að 

skilja texta. Í lokin er farið yfir þróun ritunar og stafsetningar. Skoðað er  hvernig 

hæfni til ritunar byrjar og hver tengslin eru á milli hennar og lesturs. Í lokin er farið í 

samantekt og umræðu um efni ritgerðarinnar. 

1 Inngangur  

Þegar ég fór að leiða hugann að því hvað mig langaði að skrifa um  í lokaritgerðinni 

minni, leitaði hann fljótt á lestrar og læsissvið. Ég hafði setið nokkra áfanga þar sem 

læsi og lestrarkunnátta voru aðal viðfangsefnin og fékk þar staðfestingu á því hve 

mikilvæg lestrarkunnátta er og hve mikilvægt það er fyrir einstaklinginn að vera læs. 

Þannig ég ákvað að skoða hugtakið læsi og þrepin sem einstaklingurinn gengur í 

gegnum til að öðlast það, frá fæðingu þar til fullkominni lestrarhæfni er náð. Ég 

skoðaði þetta út frá niðurstöðum National Early Literacy Panel um læsi. Undir þessu 

nafni er hópur sérfræðinga sem voru fengnir til að rannsaka læsi og lestrarþróun hjá 

börnum. Þar kemur fram að hefðbundin lestrarkunnátta gengur út á hæfni í 

umskráningu, lesskilningi, lesfimi, ritun og stafsetningu. Þar kemur einnig fram að 

þessir þættir séu sýnilegir innan læsis samfélaga og eru taldir nauðsynlegir eða 

hjálplegir til að öðlast  læsi (National early literacy panel, 2008).   

 Í 28. grein Barnasáttmála Sameinuðu þjóðanna frá 1989, kemur fram að hvert 

barn, hvarvetna í heiminum á að eiga rétt á læsismenntun og að útrýma eigi ólæsi 

meðal barna (Unicef, 2011). Í nútíma samfélagi hafa kröfur um læsi aukist gríðarlega 

með sívaxandi þekkingu á öllum sviðum (Guðmundur B. Kristmundsson, 2000). 

Þetta segir okkur að kunnáttan til að skilja það sem lesið er og ritað niður hugsanir 

okkar er mjög mikilvægur hæfileiki til að vera sem virkastur samfélagsþegn.  

 Algeng skilgreining á læsi er hæfileikinn til að nýta sér lestrar- og 

ritunarkunnáttu í daglegu lífi, til samskipta við annað fólk og í námi og afþreyingu 

(Halldóra Haraldsdóttir, 2010). Ég valdi að skrifa um læsi því mig langar að kanna 

þetta ferli, frá því það byrjar og hvernig það að lokum gerir okkur kleift að vera 

virkir þegnar í okkar nútíma samfélagi. Ég vil skoða hvernig þessi hæfni þróast frá 

ómálga börnum og þangað til þau eru orðin sjálfstæðir lesarar. Í ritgerðinni verður 

leitast eftir að fara yfir hugtakið læsi og undirstöðuþætti þess: mál; lestur; hlustun og 

ritun. Einnig verður farið yfir lestrarferlið, hvernig lestrarkunnátta þróast og 

undirstöðuþættirnir (hljóðkerfisvitund, umskráning, orðaforði, lesskilningur, lesfimi) 

tengjast. Ég mun skoða hvern lið fyrir sig og taka fyrir eina kenningu um 

lestrarþróun, kenningu Linnea C. Ehri (2005). Ritgerðin skiptist í átta kafla frá 

inngangi að heimildaskrá. Í kafla tvö verður hugtakið læsi tekið fyrir og skoðaðar 

skilgreiningar á því og hvaða þættir felast innan þess. Kafli þrjú fjallar um mál og 

málþroska barna og hvernig það tengist lestrarþróun. Í kafla fjögur verður kafað í 

lestur og alla þá þætti sem koma að lestrarþróun einstaklingsins, einnig verða skoðuð 

lestrarlíkön og farið yfir kenninguna um einfalda lestarlíkanið. Linnea C. Ehri og 

kenning hennar um þróun sjónræns orðaforða kemur einnig í kafla fjögur. Kafli fimm 

fjallar um ritun, hvernig hún þróast og hver tengsl hennar eru við aðra læsisþætti. Í 

sjötta kafla er svo samantekt og umræða um efni ritgerðarinnar og lokaorð eru í kafla 

sjö. 

2 Læsi   

Þegar skoðað er hugtakið læsi, hugsum við kannski fyrst um að það sé að vera læs. 

Að geta lesið og skrifað bókstafi og vitað að hver bókstafur á sitt hljóð. En það felst 

mun meira í hugtakinu en bara þetta. Hvaða viðhorf og væntingar við sem 

einstaklingar höfum til lesturs og ritunar spila einnig hlutverk í skilgreiningu okkar á 

læsi. Ekki er hægt að einfalda hugtakið á þá leið að einstaklingurinn sé annað hvort 

læs eða ekki. Því þrátt fyrir að fólk sé skilgreint sem ólæst, þekkir það samt sem áður 

einhverja stafi og veit hvernig þeir eru notaðir. Einstaklingar eru eins misjafnir og 

þeir eru margir og því ekki hægt að setja þá alla undir einn hatt í læsi. Bæði 

samfélagið sem við búum í og vitsmunalegir þættir hafa áhrif á hvernig við öðlumst 

læsi. Læsi er bæði einstaklings ávinningur og einnig menningarfyrirbrigði, sem gerir 

okkur kleift að taka þátt í aðstæðum þar sem lestur og ritun koma við sögu. Þetta er 

tengt bæði við sambönd okkar og menningarumhverfi. Til að skilja hvernig læsi 

þróast verður að horfa á umhverfið sem einstaklingurinn elst upp í og hvaða aðstæður 

það skapar til lestrarnámsins. Í sumum menningarheimum er lestrarnám tengt 

skólagöngunni. En í öðrum byrjar lestrarferlið mun fyrr, á heimili einstaklingsins og 

öðrum vettvangi eins og leikskóla eða dagheimilum (McLane og McNamee, 1990).

 Í Aðalnámskrá grunnskóla, sem og leik- og framhaldsskóla, er læsi eitt af 

grunnþáttum menntunar (Mennta- og menningarmálaráðuneytið, 2011). Þar kemur 

fram að læsi sé tengt við kunnáttuna sem fólk þarf til að koma hugsun sinni á prent 

og skilið prentaðan texta. Áður var litið á færni á þessu sviði sem 

einstaklingsbundna, nemendur væru annað hvort læsir eða ólæsir og hægt væri að 

mæla færnina. Í Aðalnámskrá grunnskóla (2011) stendur að fjölmargar rannsóknir 

hafi verið gerðar um læsi sem hafa breytt hugmyndum manna á því. Eitt eru 

fræðimenn sammála um og það er að læsi er í eðli sínu félagslegt fyrirbæri og snýst 

um hvaða samkomulag um mál og merkingu orða er í samfélaginu. Það er háð 

hefðum og er því ekki eitthvað sem einstaklingurinn getur tileinkað sér án umhverfis, 

gilda og menningu. Læsi er í eðli sínu ekki bara stafir og hljóð og getan til að tengja 

þar á milli, heldur einnig sköpun merkingar og það á sér ekki stað eitt og sér. Tvær 

manneskjur, með svipaða hæfni til lesturs, lesa sama textann en túlkun þeirra á 

honum er öðruvísi. Ekki er hægt að staðhæfa að önnur sé betri en hin í lestri, heldur 

ræðst það af fyrri reynslu þeirra og jafnvel menningarbakgrunni hvaða merkingu er 

sett í textann (Mennta- og menningarmálaráðuneytið, 2011).  

 Hugtakið læsi er víðtækt og vísar til frumþátta tungumáls okkar: máls; 

lesturs; ritunar og hlustunar (Garton og Pratt, 1989). Hugtakið læsi er að auki 

aðgreint eftir því hvort verið sé að tala um það sem læsi á byrjunarstigi (early 

literacy), upphaf þróun læsis (emergent literacy), eða þegar læsi vísar til bæði lesturs, 

ritunar og lesskilnings. Einstaklingur telst læs þegar hann getur nýtt sér með góðum 

hætti lestur og ritun og skilning á þessu tvennu í daglegu starfi. Þessir grunnþættir 

læsis: lestur; ritun og lesskilningur, þróast á grunnskólaaldri hjá flestum börnum og 

rannsóknir á læsi sýna að það þróast í áföngum (Rannveig Jóhannsdóttir, 2011). 

Kenning Ehri (2005) um sjónrænan orðaforða lýsir lestrarþróun í fjórum stigum, frá 

því barnið þekkir einungis myndræn tákn í umhverfinu til að geta lesið sjálfvirkt með 

fullum skilningi á því sem lesið er.        

 Í bæklingi sem gefinn er út af National institute for Literacy (2009) og ber 

nafnið: Early beginnings: early literacy knowledge and instruction,  er sagt að læsi á 

byrjunarstigi hefjist í barnæsku. Þar kemur einnig fram að einstaklingar sem komi að 

uppeldi barna á þessum árum viti að á heimilum og stofnunum, eins og leikskólum, 

sem barnið dvelst löngum á, læri börn mikilvæga færni sem veitir þeim góðan grunn 

fyrir allt síðara nám og sérstaklega færni fyrir lestranám. Þróun læsis barna í byrjun 

áður en hefðbundin kennsla hefst, tengist með beinum hætti hæfni þeirra til að ná 

góðum tökum á undirstöðuþáttum lestrarnáms (umskráningu, orðaforða, lesskilning, 

lesfimi og ritun). Á þessum aldri eru börn þegar orðin meðvituð um hljóð í 

tungumálinu. Þau geta leikið sér með hljóð (rímað, skipt út hljóði í stöfum fyrir 

annað hljóð), þau þekkja orð og geta brotið þau niður í smærri einingar (húsbíll; hús-

bíll), áttað sig á sambandi stafs og hljóðs, þau þjálfa málþroska sinn og byggja upp 

orðaforða. Þessi atriði eru forspárþættir umskráningarhæfni, lesskilnings og ritunar 

seinna meir (National institute for Literacy, 2009). Þróun læsis í byrjun gefur miklar 

upplýsingar fyrir komandi lestrarnám. Samkvæmt heimildum sem Vacca, Gove, 

Burkey, Lenhart og fleiri tóku saman og segja frá í bókinni: Reading and learning to 

read (2006), má skipta þessari þróun hjá börnum í fimm stig: 

1) Vitundar og rannsóknar stig (awareness and exploration phase) 

2) Tilrauna lestrar og ritunar stig (experimental reading and writing phase) 

3) Byrjun lesturs og ritunar stig (early reading and writing phase) 

4) Aðlögun lesturs og ritunar stig (transitional reading and writing phase) 

5) Sjálfstæðis og afkasta stig (independent and productive phase) 

(Vacca, Vacca, Gove, Burkey, Lenhart og McKeon, 2006) 

Fyrsta stig byrjar við fæðingu og þróast með barninu á leikskólaárunum. Hér eru 

börnin að kanna umhverfið sitt og byggja grunninn á komandi lestrar- og 

skriftarnámi. Á þessu stigi verða börn forvitin um texta og hvað hann býður uppá, til 

dæmis þá hafa þau gaman af því að hlusta á sögur og skoða bækur og vita að textinn 

ber einhverja merkingu. Að auki þekkja þau texta út frá myndrænni mynd hans, til 

dæmis þekkja stopp skilti í umferðinni út frá sexhyrndu rauðu umgjörðinni. Þá eru 

börn líka að þykjast lesa, þau taka bók, fletta henni og búa til sögu út frá myndunum 

sem þau sjá. Á þessu stigi eru börn einnig byrjuð að kanna ritmálið, þau krota á blað 

og nota ritunina til að túlka ýmislegt sem þau vilja koma á framfæri. Annað afrek hjá 

börnum á þessu stigi er að þau byrja að þekkja einstaka stafi og hljóð þeirra og byrja 

að rita stafi niður eða reyna það, því þau vilja koma einhverju á framfæri í gegnum 

ritmál. Annað stig byrjar yfirleitt þegar börn erum í kringum þriggja ára aldurinn. 

Hér byrja þau að átta sig á hlutum eins og að prentmál byrjar vinstra megin og fer til 

hægri, byrjar efst og fer niður. Þeim finnst gaman að hlusta á lestur og halda áfram 

að prufa sig áfram. Stafaþekking heldur áfram að þróast, þau komast í kynni við rím 

og geta farið að skrifa nafnið sitt og jafnvel fleiri orð. Þriðja stigið hefst þegar börnin 

koma í grunnskólana og formlegri kennsla í lestri og ritun hefst. Börn byrja að lesa 

einföld orð og geta skrifað niður einhvern texta þar sem þau þekkja vel til efnisins. 

Þau byrja að þekkja fleiri orð eftir því sem tenging þeirra á stöfum við hljóð þeirra 

þróast og festa þannig orðin í minni sínu. Á fjórða stigi eru börn yfirleitt komin uppí 

2. bekk, en tekið skal fram að öll fara þau á misjöfnum hraða í gegnum ferlið. Hér 

fara börnin að lesa og skrifa flóknari texta, lesfimi þeirra hefur aukist og þau nota 

hugrænar úrvinnslur með meira öryggi þegar kemur að því að skilja og skrifa texta. 

Sjónrænn orðaforði eykst töluvert á þessu stigi og stafsetningarhæfni þróast. Fimma 

og seinasta stig þróun læsis í byrjun lýsir því hvernig börn hafa þróast frá fyrsta stigi 

uppí að verða sjálfvirkir og afkastamiklir lesarar og skrifarar. Þau læra að nota lestur 

og skrift á þróaðan hátt, túlka mismunandi texta og skrifa í mismunandi formi. Frá 

þessu stigi byrja þau að auka við sig og fínpússa lestrar- og skriftarhæfileikann sinn. 

Hér sést greinilega það sem áður hefur komið fram, að börn hefja lestrarþróun sína 

heimafyrir og þegar í skólana er komið byrja þau að byggja á fyrri reynslu sinni á 

tungumálinu (Vacca og fl., 2006).       

 Þróun læsis er flókið ferli sem felur í sér marga þroska- og færnisþætti sem 

fléttast svo saman. Það að vera læs á skrifaðan texta og ritunarfær er mjög 

mikilvægur hæfileiki sem skiptir sköpum fyrir menntunarmöguleika barna og líf 

þeirra almennt (Hrafnhildur Ragnarsdóttir, Steinunn Gestsdóttir og Freyja 

Birgisdóttir, 2009).  

2.1 Bernskulæsi  

Eins og áður hefur komið fram hefst lestrarþróun barna löngu áður en hefðbundin 

kennsla í skólum hefst. Þrátt fyrir að börn kunni ekki lesa og skrifa á hefðbundin hátt, 

fara þau fljótt að sýna hegðun sem gefur til kynna að þau séu farin að skynja 

ritunarhátt tungumálsins (Davidson, 1996). Þegar börn byrjar að tala, teikna og í 

gegnum leikinn eru þau að uppgötva málið og rithátt þess og eru þá þegar byrjuð að 

taka fyrstu skrefin í átt til læsis (McLane og McNamee, 1990).    

 Bernskulæsi (Emergent literacy) er skilgreint sem ferlið sem á sér stað áður 

en þessi hefðbundna lestrarkennsla hefst. Whitehurst og Lonigan (2002) lögðu fram 

líkan sem sýnir að bernskulæsi sem og hefðbundin lestrarhæfni samanstendur af 

tveimur samtvinnuðum þáttum: ytra ferli (outside –in) og innra ferli (inside – out) 

lesturs. Ytra ferlið vísar til þess skilnings sem lesarinn hefur á textanum og kemur úr 

almennri vitneskju hans á rituðu máli, orðaforða hans og þekkingu á uppbyggingu 

texta. Innra ferlið vísar til þess að lesarinn veit samband stafs og hljóðs og getur 

notað þá vitneskju til að umskrá. Í bernsku er undanfari lestrarhæfni þegar hafin í 

þessum innri og ytri þætti lesturs, en tenging þessara þátta í bernsku við síðara 

lestrarnám en sterkt í innra ferlinu. Seinna meir, þegar formlegt lestrarnám hefst 

þurfa ytri og innri þættir lesturs að vinna saman til að lestur verði sem skilvirkastur 

(Whitehurst og Lonigan, 2002) og er það í samræmi við aðrar kenningar um lestur, 

eins og kenningu Ehri um sjónræna orðaforðann og Einfalda lestrarlíkanið, sem 

verða kynntar í næstu köflum.       

 Það fyrsta sem börn læra eru orð. Í kringum eins árs aldurinn eru börn farin 

að sýna getu til að setja saman hljóð og búa til orð og þau sjá að það hefur áhrif á 

umhverfið þeirra. Þau eru þegar byrjuð að tengja orð við hluti eða athafnir. Á 

aldrinum tveggja til sex ára læra börn tungumálið merkilega hratt og það hefur verið 

sýnt fram á að þau læri um tvö til sex orð á hverjum degi á þessu tímabili (Davidson, 

1996). Á þessum aldri eru þau einnig farin að þekkja nokkra prentaða stafi, þá 

sérstaklega stafina í sínu nafni og byrjuð að tengja nöfn stafana við útlit þeirra 

(Burns, Griffin og Snow, 1999). En börn á þessum aldri eru ekki bara að læra að 

tengja saman hljóð og þekkja merkingu orða. Heldur eru þau að læra mikið magn af 

flóknum þáttum lestursins. Hljóðkerfisvitund þeirra eflist eftir því sem þau ná tökum 

á að tengja hljóð í orð (innra ferli lesturs), þau læra merkingu þeirra og víkka 

þekkingu sína á orðum sem þau kunna. Eftir því sem orðin verða fleiri og börn fara 

að setja þau saman í lengri setningar, læra þau setningarfræði og reglur tungumálsins 

og læra að nota tungumálið á viðeigandi hátt við mismunandi aðstæður (Davidson, 

1996). Áður fyrr töldu rannsakendur á þessu sviði að það þýddi lítið að hefja 

lestrarnám barna fyrr en þau höfðu öðlast ákveðni færni sem gæfi til kynna að þau 

væru tilbúin. Færni eins og fínhreyfingar og getuna til að greina hægri frá vinstri. Nú 

á dögum vita rannsakendur meira. Vitað er nú að sé barnið í lestrarhvetjandi 

umhverfi frá fæðingu sé það sterkur þáttur í lestrarnámi þeirra seinna meir. Þau læra 

með því að skoða umhverfi sitt og uppgötva nýja hluti (Burns, Griffin og Snow, 

1999). Bækur eru einnig ríkur þáttur í að efla læsisvitund barna. Þegar uppalendur 

eru duglegir að lesa fyrir börn eykur það skilning þeirra og næmni fyrir tungumálinu 

og blæbrigðum þess. Börn sem lesið er fyrir af álúð og áhuga öðlast forskot á aðra 

við að átta sig á hlutverki tungumálsins og öðlast traust undirstöðuatriði til að læra 

lestur seinna meir (Rannveig Jóhannsdóttir, 2011).    

 Bernskulæsi felur í sér að læsisþættirnir: mál; lestur og ritun þróast samhliða 

og hafa áhrif á hvort annað. Þessi þróun á sér stað í umhverfi barnsins og með 

samskiptum þeirra við fullorðna. Þetta fer fram án nokkurrar formlegrar kennslu og 

er skilgreint sem þekking og viðhorf sem barnið þroskar með sér í málhvetjandi 

umhverfi og samskiptum við aðra (Halldóra Haraldsdóttir, 2010). Þessi samskipti við 

aðra eru hvað mest við foreldra barnsins. Þegar foreldrar leika við börnin, syngja lög 

og vísur, tala við þau og lesa fyrir þau, eru þeir að leggja mikilvægan grunn fyrir 

síðara lestrarnám. Í rannsókn á vegum National institute of child health and human 

development (NICHD), stofnun sem meðal annars rannsakar þroska barna, kom fram 

að áhrif foreldra á málþekkingu barna sinna var fjórfalt meiri en áhrif 

menntastofnanna, þó gæði þeirra hafi einnig skipt sköpum. Þetta segir okkur með 

nokkuð öruggum hætti að áðurnefndar athafnir foreldra hafa áhrif á nám barna seinna 

meir, því að í gegnum svona athafnir komast börnin fyrst í kynni við læsi. (Landry og 

Smith, 2006; Jóhanna Einarsdóttir, Ingibjörg Símonardóttir og Amalía Björnsdóttir, 

2011; NICHD, 2004).  

3 Mál  

Talmálið er okkar helsti tjáningarmáti. Við notum það til að tjá hugsanir okkar og í 

samskiptum við aðra. Allt í kringum okkur heyrist talmálið, því það er okkar 

vettvangur til tjáningar og skoðanaskipta og samfélagið sem við búum í byggist upp 

á að við getum tjáð okkur með skilgreinilegum hætti. Máltaka barns byrjar löngu 

áður en það segir fyrsta orðið sitt. Samskipti við forelda þess og aðra ættingja er 

mikilvægur þáttur í að barnið læri málið. Foreldrar þurfa að vera duglegir að tala við 

barnið og kenna því í leiðinni nöfnin á hlutum og athöfnum og útskýra hugtök og 

með því er orðaforði barna aukin (Ásthildur Snorradóttir og Sigurlaug Jónsdóttir, 

2000). Í kenningu Vygotsky‘s um þroskasvæðin segir að barnið þróist ekki áfram án 

hjálpar fullorðinna. Fullorðnir verða því að vera virkir í að hvetja barnið og styrkja 

það í málþroska sínum. Hinn fullorðni ætti því að vera duglegur að víkka merkingu 

orða sem barnið segir. Til dæmis ef barnið segir orðið bolti, þá fylgi fullorðni því 

eftir með því að svara barninu á þessa leið: „já þetta er kringlóttur, blár bolti“. Í 

gegnum svona víkkun og styrkingu á tungumálinu frá fullorðnum er barnið sífellt að 

bæta við sig þekkingu á málinu (Morrow, 2012). Uppalendur barna, sem eru natnir 

og duglegir við að tala við þau, veita börnum sínum styrkar stoðir fyrir málþroska 

þess og þjálfa í leiðinni færnina til að skilja talað mál (Fernald og Weisleder, 2011).

 Einnig er mikilvægt fyrir alla sem koma að uppeldi barna að gera sér grein 

fyrir mikilvægi þess að lesa fyrir barnið bækur sem hæfa aldri þess. Að lesa fyrir 

barnið eykur málþroska þess og þjálfar einbeitingu og athygli. Þróun máls hjá 

börnum fer fram án nokkurs konar skipulagðrar kennslu. Það lærir í gegnum 

umhverfi sitt og í samskiptum við aðra og við þriggja ára aldur eru flest börn orðin 

ágætlega talandi. Þróunin hefst snemma og fyrst geta börn aðeins nýtt sér málið fyrir 

einstaka hluti, í sínu nánasta umhverfi. Eftir því sem barnið þroskast eykst málnotkun 

og málskilningur fer vaxandi. Barnið fer því næst að tjá sig í setningum og getur þá 

farið að leika sér með málið, til að mynda í rími og allskonar málörvunarleikjum. 

Margar rannsóknir sem gerðar hafa verið um málvitund og lestur barna sýna að 

þjálfun málþroska þeirra með þessum hætti, í gegnum leikinn, hafi stór áhrif á 

verðandi lestrarnám barnanna og dragi úr eða jafnvel komi í veg fyrir erfiðleika í 

lestri (Ásthildur Snorradóttir og Sigurlaug Jónsdóttir, 2000). Rannsóknir hafa sýnt að 

börn sem eiga við einhverskonar málþroskaraskanir að etja eru í meiri hættu við að 

eiga við lestrarerfiðleika að stríða seinna meir. Þá hafa niðurstöður 

málþroskamælinga á fimm ára börnum gefið sterkar vísbendingar um árangur 

barnanna í samræmdu prófi í 4. bekk í íslensku. Mikilvægt er að hlúa að fjölbreyttri 

málörvun fyrir börn á leikskólaaldri því málþroski er mikilvægur og ákveðin 

forsenda fyrir góðri hljóðkerfisvitund, sem er ein undirstaða lesturs (Jóhanna 

Einarsdóttir, Amalía Björnsdóttir og Ingibjörg Símonardóttir, 2004). 

3.1 Meðvituð málkennd 

Meðvituð málkennd (linguistic awareness) er einnig mikilvægur þáttur í því að börn 

geti tileinkað sér lestur. Það vísar til þess að börn geti greint form málsins frá 

merkingu þess og skilji að orð eru ólík og hafa ákveðið hlutverk (Rannveig A. 

Jóhannsdóttir, 1997). Það sem felst í meðvitaðri málvitund barna er að þau þróa með 

sér getuna til að skynja uppbyggingu tungumálsins. Sýnt hefur verið fram á að 

eftirtaldir þættir eru mikilvægir og lýsa þeirri hæfni sem börn tileinka sér í þessu 

samhengi: Fyrst skal nefna hljóðkerfisvitund (phonological awareness) – barnið 

þekkir hljóð í tungumálinu. Næst er það merkingarfræðivitund (semantic awareness) 

– börn vita að orð standa fyrir eitthvað ákveðið. Þá málfræðivitund (grammatical 

awareness) – barnið skilur að sama orðið getur komið í fleiri en einni mynd, til 

dæmis: fara-fór. Því næst setningarfræðivitund (syntactic awareness) – barnið skilur 

að röð orða skipta máli uppá merkingu setningarinnar og að lokum 

málnotkunarvitund (pragmatic awareness) – barnið kann að nýta sér tungumálið í 

samskiptum við aðra á viðeigandi hátt (Amalía Björnsdóttir, Ingibjörg Símonardóttir 

og Jóhanna Einarsdóttir, 2003). Þegar börn eru á bilinu fimm til átta ára gömul 

virðast þessir hæfileikar þroskast að miklu leiti. Barnið fer að verða færara til að 

greina eiginleika málsins og einnig fer það að greina einstök hljóð og 

hljóðasambönd. Rannsóknir hafa sýnt að meðvituð málkennd er mikilvægur þáttur í 

þróun lesturs (Rannveig A. Jóhannsdóttir, 1997). 

3.2 Tengsl málþroska við lestur 

Í grein Hrafnhildar Ragnarsdóttur, Steinunnar Torfadóttur og Freyju Birgisdóttur 

(2009) kemur fram að ýmis tengsl séu á milli málþroska barna og lesturs. Þar segir 

að helst megi nefna þrjá þætti málþroskans sem tengjast lestrarnámi. Þessir þættir eru 

hljóðavitund, orðaforði og færni í að skilja samfellt mál af ýmsu tagi. Hæfni barna í 

hljóðavitund gerir þeim kleift að umskrá og að lokum stafsetja. Orðaforðinn er 

beintengdur við allan lestur og alger undirstaða lesskilnings og loks færni í að skilja 

samfellt mál sem er önnur undirstaða ritunar og lesskilnings. Hversu mikið vægi 

þessir þættir hafa eru mismunandi eftir því á hvaða stigi barnið er í þroskaferli sínu. 

Hljóðavitundin er mikilvægust þegar kemur að því að læra að umskrá og færni í 

hljóðavitund barna áður en lestrarnám hefst er forspárþáttur fyrir lestrarnám seinna 

meir. Hæfni í hljóðavitund er samt ekki nægileg ein og sér þegar kemur að 

lesskilningi og ritun. Að skilja skrifaðan texta og ritunarhæfni felur í sér flóknari 

færni og þá reynir á orðaforða barnsins og skilning á samfelldu máli. Þegar börn 

hefja formlega lestrakennslu reynir ekki mikið á orðaforða þeirra því textinn sem þau 

lesa er mjög einfaldur og beinist meira inná að þjálfa börn í umskráningu. Eftir því 

sem hæfni þeirra til umskráningar vex og barnið færist ofar í læsisþróuninni, fer 

áhersla á lesskilning og ritun vaxandi, þá fara mikilvægi orðaforðans og hæfninnar til 

að skilja samfellt mál að verða greinilegri (Hrafnhildur Ragnarsdóttir, Steinunn 

Torfadóttir og Freyja Birgisdóttir, 2009). 

4 Lestur  

Fátt er jafn mikilvægt fyrir einstaklinginn að kunna eins og lestur. Lestur gefur okkur 

tækifæri til betri lífsviðurværis, er mikilvægasta leiðin til að auka við þekkingu okkar 

og gefur okkur stöðugt nýja vídd í hugsun og upplifun. Góð lestrarfærni er eitt besta 

veganestið sem barnið öðlast á lífsleiðinni og því mikilvægt að stuðla að hvetjandi 

lestrarumhverfi og leggja natni við lestrarnám barnsins frá fæðingu þess (Þóra 

Kristinsdóttir, 2000).        

 Eins og áður hefur komið fram er grunnurinn fyrir lestrarnám lagður strax í 

barnæsku. Lestur er mikilvægur hæfileiki sem er samspil fjölda þátta. Til að geta 

lesið þarf einstaklingurinn að þekkja orðin, vita hvað þau þýða og skilja hverju þau 

eru að reyna að koma á framfæri. Skilningur á tungumálinu og ýmsum þáttum þess, 

eins og orðatiltækjum og stafsetningu, þarf að vera til staðar til að lesari geti skilið 

samhengi textans sem hann les (Cain, 2010). Hæfni til lesturs er ekki meðfæddur 

eiginleiki heldur hæfni sem þróast frá barnæsku til fullorðinsára og fjöldamargir 

þættir þurfa að samtvinnast til að einstaklingur geti lesið. þetta eru bæði líffræðilegir 

og tilfinningalegir þættir sem snerta einstaklinginn, þættir eins og vitsmunaþroski, 

málþroski, athygli, einbeitning, sjón og heyrn. Að auki eru þættir úr umhverfinu 

einnig til staðar, eins og viðhorf til lestrar á heimilinu og kennsluaðferðin sem 

kennarinn notar (Þóra Kristinsdóttir, 2000).     

 Lestur hefur verið skilgreindur sem getan til að umskrá orð og skilja texta. 

Það er tilraun lesarans til að túlka skrif höfunda textans sem hann les. Þegar við 

lesum erum við sífellt að túlka það sem við sjáum og notum það sem við vitum um 

texta uppbyggingu, eins og setningarfræði og merkingu orða til að spá fyrir um hvað 

kemur næst (Morrow, 2012).        

 Lestrarlíkön hafa verið sett fram til að aðstoða fræðimenn í að lýsa því 

hvernig lesari túlkar upplýsingar í tungumálinu til að skilja texta. Við skoðum þrjú 

lestrarlíkön í þessu samhengi: Bottom – up líkön; Top – down líkön og Interactive 

líkön. Bottom – up vísar til þess að ferlið við að túlka meiningu texta byrji í textanum 

sjálfum. Ferlið byrjar með umskráningu lesarans, eftir það túlkar hann stafsetningu 

stafanna, myndar þannig orð og byrjar svo að túlka setninguna. Til að skilja textann 

með góðu móti og til að lesturinn verði flæðandi þarf lesarinn að geta umskráð hratt 

og örugglega. Top – down vísar til þess að lesarinn túlkar textann út frá fyrri 

þekkingu sinni. Ferlið byrjar þegar lesarinn getur sér til um merkingu textans. Hér er 

átt við að þrátt fyrir að ókunn orð komi fyrir í textanum sem lesinn er, getur lesarinn 

túlkað það útfrá fyrri þekkingu sinni. Interactive líkön ganga útá að bæði umskráning 

og fyrri þekking séu notuð við túlkun textans og þar sem bæði í Bottom – up og Top 

– down líkönunum er greinilega blanda af bæði umskráningu og fyrri þekkingu, er 

þetta líkanið sem skýrir hvað best lestrarferlið. Lestrarlíkön ganga útá að hjálpa 

fræðimönnum að skilgreina hvernig lesari notar merkingu, setningarfræði og 

vitneskju sína á tengslum stafs og hljóðs til að túlka texta (Vacca og fl., 2006). 

 Fjölmargar kenningar um þróun lesturs hafa verið lagðar fram í gegnum árin 

og eru þær með mismörgum stigum. Kenning Ehri (2005) um sjónrænan orðaforða, 



 

15 

 

er til að mynda með fjórum stigum sem þarf að fara í gegnum til að enda sem vel 

lesandi einstaklingur. Einnig er til kenning sem lýsir á einfaldan hátt hvernig lestur 

fer fram. Samkvæmt þeirri kenningu, sem kallast Einfalda lestrarlíkanið eða The 

simple wiew of reading (Hoover og Gough, 1990), þarf barnið að hafa færni í 

tveimur meginaðgerðum lesturs: að geta lesið úr bókstöfum (umskráð) og geta skilið 

það sem lesið er. Í kenningunni kemur fram að þessir tveir þættir séu aðskildir en 

skýri báðir þá hæfni sem lesandi þarf að hafa til að ná meginmarkmiðum lesturs, sem 

er að skilja það sem lesið er.        

 Það að börn sýni mismundandi styrkleika eða veikleika á báðum sviðum 

styrkir þá tilgátu að umskráning og lesskilningur sé aðskilin færni. Þegar börn eiga í 

erfiðleikum með umskráningu má rekja það til veikleika í hljóðkerfisþætti 

tungumálsins og veikleikar í lesskilningi má rekja til dræms málsskilning og 

orðaforða (Steinunn Torfadóttir, Helga Sigurmundsdóttir, Bjartey Sigurðardóttir og 

Ásthildur Bj. Snorradóttir, 2010). Það segir okkur að eitt getur ekki átt sér stað án 

hins. Kenningar um lestrarþróun eru settar fram til að lýsa þróunarmunstrinu sem á 

sér stað í ferlinu. Einstaklingar fara mishratt í gegnum stigin en flestir fara í gegnum 

svipuð stig, frá bernskulæsi (emergent literacy), í að skynja hljóð, umskrá og að 

lokum lesskilningur og lesfimi, svo stuttlega sé sagt frá. Þegar lestrarþróunarferlinu 

er stigskipt auðveldar það foreldrum og kennurum að átta sig á hvar barnið er statt í 

þróuninni og því verður auðveldara að veita leiðsögn og grípa inn í ef eitthvað er að 

(Þóra Kristinsdóttir, 2000). Kenningarnar segja frá grunnfærni sem þarf til lesturs og 

hvernig hún byrjar, breytist og þróast. Þær gera grein fyrir hverju stigi fyrir sig og 

útskýra tengslin á milli þeirra. Þótt kenningar um þróun lesturs séu margar og 

mismunandi eru þær þó flestar í samræmi við kenningar Ehri um fögur stig sjónræns 

lesturs, með örfáum undantekningum (Ehri, 2005).    

 Það liggur ýmislegt í vegferðinni til að vera góður lesari. Auk umskráningar 

og lesskilnings (samkvæmt Einfalda lestrarlíkaninu) þarf að horfa á aðra þætti einnig 

sem eru beintengdir við þá. Þættir eins og: hljóðkerfisvitund og undirflokkur hennar 

hljóðavitund, til að hægt sé að ná umskráningarfærni; orðaforði sem er nátengdur 

lesskilningi, án ríkulegs orðaforða næst ekki nægilega góður lesskilningur; og 

lesfimi, til að lesturinn verði sjálfvirkur og fljótandi. Þessir þættir eru allir mikilvæg 

atriði þegar kemur að lestrarþróun og allir þessir þættir verða að hjálpast að til að 

einstaklingurinn nái sem bestum tökum á sjálfvirkum lestri og lesskilningi. 

4.1 Þróun lestrarhæfni útfrá kenningu Linnea C. Ehri 

Samkvæmt Linnea C. Ehri eru fjórar leiðir til að lesa orð. Fyrsta leiðin er að umskrá 

sig í gegnum orðið. Önnur leiðin er að þekkja óþekkta orðið með því að tengja það 

við orð sem er þekkt og hefur svipaða stafsetningu. Þriðja leiðin er að giska á 

óþekkta orðið, til dæmis útfrá fyrsta staf þess, samhengi textans eða mynd sem gæti 

fylgt orðinu. Fjórða leiðin er að nota sjónrænan orðaforða, sem þýðir að um leið og 

orðið er lesið finnum við merkingu þess í minninu (Ehri og Snowling, 2004). Ehri 

telur sjónrænan orðaforða vera forsenda þess að fólk geti lesið skilvirkt og einbeitt 

sér að innihalda textans í stað þess að þurfa að hljóða sig í gegnum hann. Sjónrænn 

lestur gerir það að verkum að lesturinn verður algjörlega sjálfvirkur án áhrifa frá 

ásetningi eða vilja. En til þess að geta nýtt sér þennan sjónræna orðaforða þurfa 

einstaklingar að búa yfir gríðarlegum orðaforða sem þeir geyma í minninu. 

Rannsóknir hafa sýnt að þegar orð hefur verið lesið nokkru sinnum festist það í 

minninu um ókomna tíð. Þegar lesarinn sér svo kunnuglegt orð, orð sem hann hefur 

séð margoft áður þekkir heilinn það samstundis og nær í allar upplýsingar um orðið á 

svipstundu. Upplýsingar eins og hvernig það er lesið, borið fram og hver merking 

þess er (Ehri, 2005). Til þess að læra orðið sjónrænt og festa það í minni þarf lesarinn 

að tengja saman stafi þess við viðeigandi hljóð. Þegar hann sér hvernig orð er 

stafsett, ber það fram og þekkir meiningu þess fer vitund hans á sambandi hljóðs og 

bókstafs í gang og myndar tengsl þarna á milli. Þessi tengsl tryggja vistun orðsins í 

sjónminni lesarans, með réttri stafsetningu, merkingu og framburði ávallt samtvinnað 

(Ehri og Snowling, 2004).        

 Ehri skiptir þróun sjónræns orðaforða upp í fjögur stig: undanfara 

bókstafastig; bókstafastig að hluta; fullkomið bókstafastig og samtengt/heildrænt 

bókstafastig (Ehri, 2005). 

4.1.1 Undanfari bókstafastigs  

Á þessu stigi eru börn ekki farin að tengja saman hljóð og bókstaf. Þau þekkja  orð 

með því að bera kennsl  á einhvers konar kennileiti sem orðinu fylgir og þau þekkja 

tenginguna á milli. Eins og dæmið um rauða stopp skiltið. Þau þekkja það út frá 

rauða sexhyrningnum en myndu ekki þekkja stafina á venjulegu blaði. Rannsóknir 

hafa stutt að fyrstu skref í átt að sjónrænum orðaforða byrja þegar börn nota 

sjónrænar vísbendingar til að tengja við orð og muna þau þannig. Þau nota þessar 

sjónrænu vísbendingar úr umhverfinu til að þekkja orðið en kunna ekki stafrófið og 

því geta þau ekki þekkt orðið með hjálp stafana. Börn á þessu stigi þekkja ekki stafi 

(eða mjög fáa) né hljóð þeirra og geta því á engan hátt lesið texta. Þau hafa ekki náð 

góðum tökum á hljóðkerfisvitund sinni og geta ekki grein einstaka hljóð í orðum 

(Ehri og Snowling, 2004). 

4.1.2 Bókstafastig að hluta 

Þegar hér er komið við sögu eru börn farin að þekkja nokkra stafi tungumálsins, 

aðallega nöfn þeirra. Þau geta notað hljóð þessara stafa til að mynda tengsl á milli 

þeirra og muna þannig hvernig orðið er borið fram. Hér er mikilvægt að færni í 

hljóðkerfisvitund sé til staðar, því án hennar gæti barnið ekki tengt saman stafi og 

hljóð. Önnur leið á þessu stigi er að ef barnið þekkir einhverja stafi í orði, oftast 

fyrsta og seinasta staf, reynir það að giska á orðið út frá þeim hljóðum. Sökum þess 

að miðja orða er hundsuð er börnin einungis að hluta að læra lestur og vegna þess að 

þau kunna ekki alla stafi stafrófsins er umskráning ekki hafin. Þau þekkja orðið 

einungis að litlum hluta og því lesa þau rangt ef einhverjum stöfum innan orðsins er 

breytt (Ehri og Snowling, 2004). 

4.1.3 Fullkomið bókstafastig 

Á þessu stigi eru börn farin að tengja saman öll hljóð tungumálsins við stafi þeirra og 

get því umskráð. Með því að hafa þá færni geta börn lesið orðin rétt og er því 

stafsetning og framburður orðsins festur rétt í minninu. Til að læra orð á þennan hátt 

þarf barnið að kunna að hljóða sig í gegnum það og lærir þannig fljótt hvernig orðið 

er og festist það sjálfkrafa í sjónræna minninu eftir að barnið hefur lesið orðið í 

nokkur skipti. Rannsóknir hafa verið gerðar til að greina betur muninn á bókstafastigi 

að hluta og fullkomnu bókstafastigi. Sýna þær að sökum þess að lesendur á 

fullkomnu bókstafastigi þekkja alla stafi stafrófsins og hljóð þeirra geti þeir lesendur 

náð fullkomnum tökum á orðum, sem eru lík innbyrðis, eftir að hafa lesið þau 

einungis þrisvar sinnum. Lesendur sem voru enn á bókstafastigi að hluta náðu ekki 

læra orðin, þrátt fyrir að þeir væru búnir að lesa þau sjö sinnum yfir. Ein af 

ástæðunum var að þeir voru alltaf að rugla saman orðunum sem voru lík innbyrðis. 

Þetta sýnir að sjónræna minnið þjálfast mun hraðar og skilvirkar á fullkomna 

bókstafastiginu og stafsetning orða er betur varðveitt í minninu (Ehri, 2005).

 Rannsóknir hafa einnig verið gerðar á hlutverki umskráningar í að þjálfa 

sjónrænan orðaforða. Umskráning virkar þannig að lesandi getur sjálfur kennt sér ný 

orð og festir þau þannig í minninu. Með umskráningu er orðið lesið rétt, þannig að 

rétt stafsetning festist í minninu og hjálpar þar með uppbyggingu sjónræns orðaforða. 

Þegar lesarinn fer svo að styðjast við þann orðaforða verður lesturinn hraðari og 

fyrirhafnarlausari (Ehri, 2005) 

4.1.4 Samtengt/heildrænt bókstafastig 

Út frá fullkomna bókstafastiginu þróast svo loka stig til fullkomins sjónræns lesturs. 

Á þessu stigi  er lesarinn farinn að lesa í stærri einingum og þekkir nú fleiri 

eiginleika orða, eins og rót þeirra, beygingarendingar, forskeyti og viðskeyti. Hann 

les texta sem heild en ekki orð fyrir orð og hefur því náð tökum á sjálfvirkum, 

fyrirhafnarlausum sjónrænum lestri (Ehri, 2005). Nú þarf lesarinn ekki að nota 

einbeitningu sína að einstaka orðum heldur getur hann notið lestursins og lesið sér til 

gagn og gamans.         

 Til þess að einstaklingar geti farið frá undanfara bókstafastigs til 

samtengda/heildræna bókstafastigsins þurfa þeir jafnframt að ná tökum á 

undirþáttum lesturs. Á stigum sjónræna lestrarferlisins eru einstaklingar sífellt að 

læra og bæta við þekkingu sína á lestri. Hljóðkerfisvitund, hljóðavitund, orðaforði, 

lesskilningur og lesfimi eru í sífelldri þróun út ferlið, enda er það hæfnin í þessum 

þáttum sem skila þér sem góðum lesara, eða á fjórða stig sjónræna orðaforðans. 

4.2 Hljóðkerfisvitund 

Hljóðkerfisvitund er skilgreind sem vitund eða næmni einstaklingsins fyrir 

hljóðrænni uppbyggingu tungumálsins. Hæfni barnsins í hljóðkerfisvitund sinni er 

sterklega tengd getu þess til að læra að lesa (Helga Friðfinnsdóttir, Sigrún Löve og 

Þorbjörg Þóroddsdóttir, 1999). þegar börn byrja að tileinka sér tungumálið verða þau 

fljótt móttækileg fyrir hljóðum þess, sem og merkingu orða sem þau heyra. Þessi 

færni í hljóðkerfisvitund barnsins kemur fram á margan hátt, þau bullríma, hafa 

gaman af ljóðum og lögum sem ríma og hafa gaman af að skipta út hljóðum fyrir 

önnur. Þrátt fyrir að börn á leikskólaaldri gefi minnstu einingu tungumálsins, fónem, 

lítinn gaum eru þau samt byrjuð að þróa með sér hæfnina til þess að þekkja hana 

seinna meir. Það að vita að orð eru búin til úr mismunandi hljóðum er grundvöllur 

lestrarnáms síðar meir (Burns, Griffin og Snow, 1999). Eins og áður hefur komið 

fram eru sterk tengsl á milli málþroska og hljóðkerfisvitundar og lesturs og 

hljóðkerfisvitundar og því augljóst að allir þessir þættir tengjast sterklega saman og 

gefa góðar vísbendingar um hvernig barninu muni ganga að tileinka sér lestur. Í 

rannsókn Ásthildar Snorradóttur (1999) á hljóðkerfisvitund sex ára barna, með og án 

lestrarerfiðleika kom þessi fylgni sterkt í ljós. Hljóðkerfisvitund og undirflokkar 

hennar (hljóðavitund) tengjast með beinum hætti við árangur í lestri. 

4.2.1 Hljóðavitund – umskráning  

Hljóðavitund er sú hæfni að vita að hvert orð er samsett úr mismunandi hljóðum, 

fónemum. Fónem er minnsta eining tungumálsins og táknar eitt fónem einn staf í 

stafrófinu. Einstaklingar þurfa að vera meðvitaðir um þessi hljóð þar sem þau eru 

lykillinn að því að geta lesið orð. Börn með góða hljóðavitund geta greint að orðin 

lesa og skrifa enda á sama hljóði og orðin bók og bak byrja á sama hljóði. Þessi 

hæfni kemur ekki af sjálfu sér en er nauðsynleg forsenda þess að skilja stafrófið og 

að hver stafur á hljóð (Snow, Burns og Griffin, 1998).   

 Þegar barn hljóðar sig í gegnum orð sem það hefur aldrei séð áður eða 

sundurgreinir orð í hljóð, er það að umskrá. Þegar barnið hefur svo hljóðað sig í 

gegnum orðið nokkru sinnum festist það í sjónminni þess sem gerir það að verkum 

að barnið þekkir orðið næst þegar það sér það (Snow, Burns og Griffin, 1998) og þarf 

þá ekki að hljóða sig í gegnum það.  

4.3 Orðaforði  

Í grein Guðmundar B. Kristmundssonar sem heitir Kraftaverk og kræsingastaður 

(2000), talar hann um að það hafi áður fyrr verið talið greindarmerki hve vel 

einstaklingurinn getur tjáð sig og hversu ríkur orðaforði hans er. Þar segir hann 

einnig að einstaklingur sem hefur yfir að ráða ríkulegum orðaforða sé mun betur í 

stakk búinn með að orða hugsanir sínar og koma skipulagi á þær, heldur en sá sem er 

með rýran orðaforða. Þar að auki er góður orðaforði mikilvæg forsenda þess að geta 

aflað sér frekari þekkingu með lestri. Það má geta sér til um að einstaklingur með 

dræman orðaforða sé slakari lesari en hinn sem hefur ríkulegan orðaforða. Hann á 

jafnvel í erfiðleikum með að skilja margs konar efni sem hann les um, sem ætti að 

geta aukið þekkingu hans á málum sem eru efst á baugi í samfélaginu hverju sinni. 

Dræmur orðaforði leiðir því til vítahrings því helsta tækið til aukinnar þekkingu og 

vitneskju er í gegnum lestur (Guðmundur B. Kristmundsson, 2000).  

 Í grein Guðmundar er jafnframt talað um erlendar rannsóknir sem segja okkur 

að orðaforða barna á skólaaldri sé skipt upp í fjórar deildir. Sú fyrsta nefnist 

orðaforði talmáls. Það er sá forði sem barnið nýtir sér í daglegum tjáskiptum við aðra 

og ræðst sá orðaforði mikið af nánasta umhverfi barnsins, til dæmis hvort mikið hafi 

verið talað við það eða lesið fyrir það. Næsta deild kallast orðaforði hlustunar. Sá 

orðaforði er náskyldur þeim fyrsta og er sá forði sem barnið nýtir sér þegar það 

hlustar á aðra og getur skilið það sem sagt er. Þriðja deildin kallast lestrarorðaforði. 

Það er sá forði sem einstaklingar nýta þegar þeir lesa. Þegar kemur að þessum 

orðaforða er mikilvægt að lesið hafi verið fyrir barnið og það hvatt til lesturs sjálft. 

Orðaforði ritunar er sá fjórði og er það forðinn sem við nýtum okkur þegar við 

skrifum. Lestur er langbesta aðferðin til að þjálfa allan orðaforða og því ekki hægt að 

mæla nóg með honum. Bæði þjálfar lestur orðaforða, eykur málkennd og er 

mikilvæg forsenda þess að skilja ritað mál. Vitaskuld skarast þessar deildir og 

innihalda mörg sömu orðin en þetta eru orð sem einstaklingurinn getur nýtt sér í 

daglegu lífi, í lestri, hlustun, skrift og tali. Einstaklingurinn þekkir þau öll og getur 

nýtt sér þau þó hann noti þau ekki alltaf við sama tækifæri (Guðmundur B. 

Kristmundsson, 2000).        

 Til að læra orð þurfa börn fyrst að hafa náð tökum á hljóðkerfisþætti 

tungumálsins. Einnig þurfa þau að vita merkingu þeirra og þekkja 

málfræðiuppbyggingu málsins. Án þessara vitneskju geta börn ekki með góðu móti 

lært ný orð. Mikilvægi góðs orðaforða skiptir sköpum uppá lesskilning einstaklinga 

og því ætti engin sem kemur nálægt námi barna að láta hann engu skipta. Þegar við 

lesum erum við sífellt að ná í orð sem við geymum í minni okkar og þekkjum, ef 

þessi vitneskja á orðum í texta væri ekki til staðar, myndum við lítið sem ekkert 

skilja hvað við læsum. Tengsl orðaforða og lesskilnings eru mjög sterk, eitt getur 

ekki átt sér stað án hins. Börn sem koma inn í grunnskólana með stærri orðaforða en 

samnemendur sínir, koma betur út í lestri í lok 1. bekkjar heldur en þeir nemendur 

sem búa ekki yfir jafn ríkulegum orðaforða. Mikilvægt er því að byrja uppbyggingu 

orðaforða strax í barnæsku (Byrnes og Wasik, 2009). 

4.4 Lesskilningur  

Lesskilningur og orðaforði eru sem áður segir hugtök sem haldast sterkt í hendur. 

Texti gefur okkur svo mikið, allt frá hugmyndum, sögum, vitneskju og fjölda allan af 

allskonar fróðleik. En börn sem skortir góðan orðaforða geta á engan hátt skilið með 

góðu móti það sem þau lesa. Þó þau hafi umskráningarhæfni og geti hljóðað sig í 

gegnum orð skiptir það litlu þegar kemur að lesskilningi ef orðaforði þeirra er 

fátækur (Burns, Griffin og Snow, 1999).      

 Til að einstaklingur geti orðið skilvirkur lesari þarf hann að skilja það sem 

hann les. Til að hann öðlist þetta þarf hann að vera komin yfir það í lesferlinu að 

hljóða sig í gengum allan texta sem lesinn er. Þegar einstaklingur les eða hlustar á 

lestur er hann að túlka textann jafnóðum og byggja ofan á fyrri þekkingu um efnið, 

sem gerir honum kleift að víkka þekkingu sína. Talið er að þegar einstaklingur með 

góðan lesskilning les, geti hann lesið allt efnið frá upphafi til enda og hægt á sér í 

lestrinum til að leggja áherslu á ákveðin part sem hann vill leggja á minnið (Morrow, 

2012). Í nútíma kenningum um lestur kemur fram að ýtt sé undir lesskilning 

einstaklinga með nokkrum leiðum: lesari setur sér markmið um skilning; hafi 

huglæga þekkingu á efninu; þekki mismunandi stílbrag og textagerð; búi yfir 

málþekkingu og þeirri hugrænu úrvinnslu sem þarf til lesturs og geti túlkað texta, 

fundið út aðalatriði hans og dregið saman (Byrnes og Wasik, 2009).  

 Það er ýmislegt sem kennarar og foreldrar geta gert til að byggja upp 

orðaforða og lesskilning hjá börnum, eins og að lesa fyrir þau og gefa sér tíma eftir á 

til að svara spurningum barnanna um efnið. Hvetja þau til að lesa sjálf og biðja þau 

að svara spurningum um lesturinn. Kynna orð sem gætu verið erfið, áður en sagan er 

lesinn og spyrja jafnóðum og lesið er, út í efnið.     

 Þegar einstaklingar hafa náð góðum tökum á undangengnum þáttum, 

umskráningu, orðaforðauppbyggingu og lesskilning fer lesfimi þeirra að verða 

áreynslulaus. 

4.5 Lesfimi  

Það kallast lesfimi að geta með sjálfvirkum og áreynslulausum hætti lesið skrifaðan 

texta. Lesarinn hefur náð tökum á öllum þáttum lesturs og er komin með ríkulegt 

safn af sjónrænum orðaforða. Lesfimi er blanda af nákvæmni og sjálfvirkni og 

lesandi getur lesið úr texta á einfaldan og réttan hátt og þarf ekki að vinna við að lesa 

sig í gegnum hvert orð. Að auki les lesarinn á réttum hraða og með réttum áherslum. 

Eitt að enda markmiðum lestrarkennslu er að einstaklingurinn hafi náð tökum á góðri 

lesfimi (Morrow, 2012). Hægt er að sjá merki þess hjá börnum áður en lestrarnám 

hefst hvernig lesfimi þeirra kann að vera seinna meir. Þetta er hægt að sjá með 

nefnihraða (speed of naming) barna. Með nefnihraða er átt við hversu hratt barn nær 

að bera kennsl á og nefna hluti sem það sér. Til dæmis með því að sýna barni spjöld 

með ákveðnum myndum og kanna hversu fljótt þau geta nefnt þær. Þessi leið gefur 

innsýn inn í hvernig lesfimi og lesskilningur barna gæti orðið eftir að lestrarkennsla 

hefst  (Cain, 2010). 

5 Ritun  

Samkvæmt Jane Davidson (1996) byrjar ritun að þróast á sama tíma og málþroski 

barna þróast. Bæði koma þau fram þegar barnið á í samskiptum við aðra í 

málumhverfi sínu. Þegar börn byrja að skynja málið, byrja þau á því að kanna hljóð 

og komast að því að þau geta notað hljóð í samskiptum við aðra. Með tíð og tíma 

læra börn svo málið og samhliða því læra þau inná ritunarhátt málsins. Ritunarhæfni 

barna byrjar löngu áður en þau gera sér grein fyrir að ákveðin orð tengjast ákveðnum 

texta. Við sjáum merki þess þegar ung börn spyrja hvað stendur á þessu skilti, þegar 

þau vita að ákveðin bók inniheldur alltaf sömu söguna og þegar þau skrifa eitthvað 

niður af handahófi og ræða það sem þau eru að skrifa. Með tímanum læra börn 

reglurnar sem fylgja ritun, þau læra að orð eru búin til úr hljóðum og að ákveðna stafi 

þarf til að búa til ákveðin orð. Þau læra að það þarf að vera bil á milli orða og að ritað 

mál er alltaf skrifað frá vinstri til hægri. Þau læra þetta með því að vera sökkt í 

umhverfi sem ber ríkuleg merki af rituðu máli og með því að fylgjast með 

fullorðnum og hvernig þeir nota ritun (Davidson, 1996).    

 Börn læra um lestur og ritun á svipaðan máta. Þau gera tilraunir og leika sér 

með þá kunnáttu sem þau hafa öðlast. Börn er mjög hugmyndarík þegar þau eru að 

læra að lesa og skrifa og sést það þegar skoðaðar eru teikningar þeirra og þegar þau 

búa til sögu út frá myndum í bókum. Þegar við erum að kenna börnum að umskrá svo 

þau geti lesið orð sjálfstætt, erum við líka að kenna þeim undirstöður þess að geta 

skrifað. Mikilvægt er að gera sér grein fyrir því hve mikið lestur og skrift eiga 

sameiginlegt og að börn séu í kynni við lestur og skrift daglega. Þegar barn les er það 

að styrkja ritunarhæfni sína og þegar það ritar er það að styrkja lestrarhæfni sína 

(Morrorw, 2012).       

 Teikningar barna eru stór þáttur í lestrarþróun barna í barnæsku. Ekki bara 

sökum þess að þær eru stór þáttur í bernskulæsi heldur eru þær einnig vettvangur 

sköpunargleði og ímyndunarafls. Börn eiga að fá tíma til að teikna því það eflir 

sjónræna lestrarþróun þeirra. Þegar börn teikna frjálst eru þau að æfa vissa þætti 

ritunar, eins og stafsetningu, greinamerkingar og þess háttar. Þau eru að reyna við 

nýja hluti og verða sí meðvitaðri um hvað þau vita (Morrow, 2012).   

 Vacca og fl. tala um í bókinni Reading and learning to read (2006) að fyrstu 

ummerki ritunar komi fram þegar börn byrja að krota (scribble). Þar kemur fram að 

það mætti segja að krotið sé forsenda ritunar og byrjar um leið og barnið tekur 

meðvitað upp skriffæri og nýtir sér það til að koma einhverju á framfæri. Samkvæmt 

bókinni má skipta þessari byrjun barna í ritun í þrjú stig: byrjandakrot (early 

scribbling); stjórnað krot (controlled scribbling) og nafnakrot (name scribbling). 

Byrjandakrot er óstjórnað krot og lýsir sér í því að barn krotar á blað af handahófi, 

merki um þetta krot má sjá hjá börnum sem hafa ekki náð eins árs aldri. Börn læra 

fljótt að það sem þau halda á, skilur eftir sig ummerki. Þetta fyrsta stig ritunar helst í 

hendur við fyrsta stig máltöku hjá börnum. Stjórnað krot fer að sjást þegar börn byrja 

að skrifa kerfisbundið niður línur, hringi, punkta, ferhyrninga og önnur form. Þetta 

hefur oft verið nefnt ritunarkrot, því krotið ber merki ritunarinnar sem tíðkast í 

samfélagi barnsins. Í kringum þriggja ára aldurinn byrjar þetta krot að sjást og ber 

merki þess sem barnið hefur upplifað í umhverfinu. Börn í kringum fimm og sex ára 

aldurinn byggja ritun sína á fyrri þekkingu á tungumálinu sem þau hafa öðlast í 

gegnum skipulagða og frjálsa ritun. Með þessu eru þau einnig að öðlast þekkingu á 

lestri í gegnum ritun. Nafnakrot er framlenging á stjórnaða krotinu. Nú er krotið farið 

að hafa einhverja meiningu fyrir barnið. Þegar barnið fer að gera greinamun á 

teikningum og kroti sem ætlað er til að skrifa, tekur það stór skref í vitneskju sinni 

um ritun. Þau fara að  gera sér grein fyrir því að tákn standa fyrir stöfum og orðum 

og mynda þannig heild sem kemur einhverju vissu á framfæri (Vacca og fl., 2006).

 Þróun ritunar hjá börnum er einn þáttur í þróun læsis. Hver hæfni sem barn 

öðlast byggir á fyrri þekkingu þess. Þau ná fyrst tökum á því að tjá sig með orðum, 

svo kemur leikurinn og teikningar og allt það nýja sem þau læra byggja þau ofan á 

áður lærða þekkingu (Morrow, 2012).  

5.1 Stafsetningarþróun  

Þegar börn hefja grunnskólagönguna fara þau að kynnast ýmsum ritunarháttum og 

þurfa að prófa sig sjálf áfram í stafsetningu. Þótt börn geri villur í stafsetningu í 

byrjun er það ekki eitthvað sem ætti að hafa áhyggjur af. Aftur á móti segir það 

okkur að barnið er farið að hugsa sjálfstætt um hljóð og stafi og velta fyrir sér 

stafsetningu orða (Burns, Griffin og Snow, 1999). Í bókinni Reading and learning to 

read, sem ég hef minnst á áður eftir Vacca og fl. (2006) segir að áður en börn læra að 

stafsetja eftir reglum tungumálsins, stafsetja þau á frumlegan hátt. Þau hafa vissan 

grunn í lestri og ritun þegar formleg skólaganga hefst og nýta sér hann þegar þau 

skrifa. Þrátt fyrir að börnin séu að stafsetja með þessum frumlega hætti ætlast þau til 

þess að ritunin þeirra hafi merkingu. Eins og áður sagði ætti ekki að hafa áhyggjur af 

þess háttar stafsetningu í byrjun. Börn geta, án þess að þurfa hafa áhyggjur af 

réttritun, skrifað frjálslega niður hugsanir sínar. Í fyrstu bekkjum grunnskólans er 

mikilvægt að leyfa þeim að skrifa frjálst með þessum hætti. Því ef þau eru stanslaust 

að hika við og stoppa við ritun sína, því þau kunna ekki rétta stafsetningu orðsins, 

verða þau líklegri til að gefast upp á rituninni. Þróun stafsetningar við þróun lesturs 

og ritunar hefur mikið verið skoðuð seinustu misseri. Niðurstöður hafa sýnt að börn 

nota kerfisbundnar aðferðir við að tengja saman hljóð við prentstafi. Þessum 

aðferðum má lýsa með fjórum stigum stafsetningarþróunar. Það fyrsta er stafsetning 

án umskráningar (prephonemic spelling) – þegar börn byrja að þekkja stafi fara þau 

að rannsaka tengslin milli stafs og hljóðs. Þau byrja á því að þekkja fyrsta hljóð 

orðsins og það seinasta (vita að dýr byrjar á d og hús endar á s) og fara svo með 

tímanum að gera sér grein fyrir að það eru einnig hljóð (sérhljóðar) á milli fyrsta og 

seinasta stafsins. Annað stigið nefnist stafsetning með umskráningaraðferðinni 

(phonemic spelling) – á þessu stigi fara börn að gera sér meira grein fyrir sérhljóðum. 

Sex og sjö ára börn læra að hljóða sig í gegnum orðið sem þau skrifa og tengja saman 

staf og hljóð í leiðinni. Það þriðja nefnist aðlöguð stafsetning (transitional spelling) – 

hér hafa börnin fengið fjölda tækifæra til að lesa og skrifa og í kjölfarið af því fara 

þau að skilja betur hvernig stafsetningu orða er háttað. Þau byrja að þróa ítarlegri 

stafsetningarvitund með því að skoða orðið í heild.  Þá er það fjórða stigið er nefnist 

rétt stafsetning (conventional spelling) – hér eru börnin farin að gera sér grein fyrir 

og þekkja stafsetningu orða og geta skrifað þau rétt samkvæmt reglum tungumálsins. 

Þetta stig kemur vanalega þegar börn eru í 3. bekk og fer stafsetningarhæfni þeirra 

sívaxandi frá þessu stigi (Vacca og fl., 2006).     

 Tengsl lesturs og ritunar eru sterk. Nemendur sem eru góðir í ritun eru 

vanalega góðir í lestri líka og öfugt. Einnig lesa þeir nemendur meira sem sýna góða 

ritunarhæfni og hefur því lestur góð áhrif á ritunarþáttinn í læsisþróuninni (Vacca og 

fl., 2006). 

6 Samantekt og umræða  

Í ritgerðinni hefur verið leitast eftir að skoða hugtakið læsi og kanna hvernig 

lestrarþróun einstaklinga mótast. Ljóst er læsi er ekki meðfæddur hæfileiki heldur 

ferli sem þarf að þróast hjá einstaklingum og lærast. Það sem fljótt á litið gæti virkað 

sjálfsagt, eins og málþroski barna, er raunar viðamikið ferli sem barnið gengur í 

gengum. Ýmsir þættir hafa áhrif á læsi aðrir en sú kunnátta að geta lesið og skrifað. 

Hvernig læsi er litið í samfélaginu og hvaða viðhorf einstaklingurinn hefur til þess 

mótar allt saman læsisumhverfið. Læsi vísar til frumþátta tungumálsins: máls; 

lesturs; hlustunar og ritunar og allir þessir þættir tengjast sterkt innbyrðis og þróast 

saman í leið einstaklingsins í að verða sjálfvirkur lesari sem getur lesið sér til gagns 

og gamans.          

 Læsi byrjar í barnæsku. Þegar börn byrja að læra orð, sem svo þróast út í að 

þau geta farið að leika sér með hljóð þeirra, til dæmis með rími, eru þau byrjuð að 

þróa hljóðkerfisvitund sína, sem er grundvöllur alls lesturs. Í byrjun vilja þau skoða 

bækur, finnst gaman að hlusta á lestur og byrja að krota niður á blað. Allt er þetta 

upphaf læsisþróunar. Börn læra tungumálið hratt á fyrstu árunum og séu þau í 

lestarhvetjandi umhverfi getur það skipt sköpum fyrir komandi lestrarnám. Með 

eflingu orðaforða þeirra er verið að veita börnum styrkar stoðir þegar lestrarnám 

hefst. Góður málþroski og málvitund barna eru sterklega tengd hljóðkerfisvitund 

þeirra og því mikilvægt að hlúa vel að málþroska barnsins og vera meðvitaður um 

umhverfið í kringum það. Málvitund barnsins felur í sér að barnið geti þekkt orð, 

skilji tilganginn með þeim og geti nýtt sér þau á fjölda vegu.   

 Málþáttur læsis er greinilega mikilvægur þegar kemur að lestrarþróun og 

skapar frumskilyrðin þegar kemur að lestri. Grunnurinn að lestri kemur strax í 

barnæsku. Til þess að einstaklingar geti lesið verða þeir að hafa góð tök á 

hljóðkerfisvitund sinni og hljóðavitund. Án þessara undirstöðuþátta lesturs getur 

hann ekki átt sér stað. Einstaklingurinn verður að skilja samhengið milli stafs og 

hljóðs og geta nýtt sér þann skilning til að tengja saman stafi við hljóð þeirra svo 

hægt sé að mynda orð. Eftir því sem einstaklingurinn les orðið oftar festist það í 

minni hann, ásamt merkingu þess, réttri stafsetningu og framburði. Þegar 

einstaklingurinn hefur komið sér upp ríkulegum sjónrænum orðaforða hættir hann að 

þurfa að hljóða sig í gegnum hvert orð og með því getur hann einbeitt sér meira að 

innihaldi textans. Hér er ekki nóg að hafa bara góða þekkingu á stafrófinu og 

hljóðum þess. Orðaforði einstaklingsins verður að vera ríkur því án hans er lítil leið 

fyrir hann að skilja textann sem lesinn er, þrátt fyrir að auðveldlega gangi að komast 

í gegnum orðin. Það er lítið gagn í lestrarkunnáttu ef lesskilningur er ekki staðar. Frá 

byrjun þarf því að hlúa mjög vel að orðaforða barnsins og gefa því alla þá kosti sem 

veita því gott færi á að öðlast ríkulegan orðaforða og góðan lesskilning. Þegar 

þessum þáttum er náð, umskráningu, orðaforða og lesskilning, verður lestur 

einstaklingsins sjálfvirkur og áreynslulaus og hann getur einbeitt sér algjörlega að 

innihaldi textans.        

 Ritun þróast samhliða lestri og málþroska. Hún fer frá því að vera 

handahófskennt krot hjá ungum börnum í að vera skipulagður verknaður þar sem 

stuðst er við reglur tungumálsins um stafsetningu, málfræði og setningarfræði. Þegar 

börn byrja að skynja málið eru þau einnig að skynja hljóð þess og byrja að kanna 

þessi hljóð. Þau læra í gegnum bækur og annað ritmál í umhverfinu, atriði eins og að 

ritmál fer frá vinstri til hægri og byrjar efst og vinnur sig niður. Bæði í lestri og ritun 

þarf að notast við hljóðkerfisþátt tungumálsins og því styður lestur vel við ritun og 

öfugt.          

 Kenning Ehri um sjónrænan orðaforða útskýrir lestrarferlið vel. Frá því að 

börn þekkja orð myndrænt í að vera sjálfvirkir lesarar með hjálp sjónræns orðaforða 

útskýrir stig af stigi hvernig þessi hæfni þróast. Það styður þá vitneskju að án 

umskráningar er ekki hægt að lesa né skrifa meðvitað og að með auknum orðaforða 

aukist lesskilningur gífurlega og skilar þér sem sjálfstæðum lesara út í samfélagið. 

 Það sem ég hef sterklega tekið eftir við skrif þessarar ritgerðar er hve 

greinilegt er að allir læsisþættir byrja með málinu. Þróun tungumálsins í byrjun, bæði 

orðaforðaþróun og þekking á setningarfræði er mjög mikilvæg þegar kemur að því að 

tileinka sér læsi. Hæfni barnsins í að tileinka sér tungumálið og byggja upp orðaforða 

hefur mikil áhrif á tjáningar- og lestrarhæfni þess á grunnskólaárunum (Harris, 

Golinkoff og Pasek, 2011). Í ritgerðinni hefur ítrekað komið fram að málþroski og 

málnotkun barna eru forsendur alls lestrarnáms. Mikilvægi þess að barnið alist upp 

við daglega hvatningu til að tjá sig og sé í lestrarhvetjandi umhverfi er það besta sem 

foreldrar geta gert til að gefa börnum sínum sem besta byrjun í lestrarnámi sínu. 

Einnig er greinilegt að allir læsisþættirnir verða að vinna saman til að skila góðum 

lesara og skrifara af sér. Hljóðkerfisvitundin er hvað mikilvægust þegar kemur að 

þessu og algjör grunnur fyrir lestrarhæfni. En auðvitað skilar það okkur litlu að geta 

hljóðað okkur í gegnum orð án þess að skilja nokkuð að því sem við lesum. Að mínu 

áliti finnst mér umfjöllum þessarar ritgerðar um læsi skýra vel læsisþróunina og get 

ég vel séð hvernig þessir þættir vinna allir saman. Mér þykir kenning Ehri skýra 

ferlið vel og lýsa því sem gerist í lestrarþróun á skiljanlegan hátt. Ég hugsa til baka til 

míns eigin lestrarnáms og sé hvernig þeir kennsluhættirnir sem notaðir voru í mínum 

grunnskóla studdu efni ritgerðarinnar. Þar var okkur kennt samband hljóðs og stafs í 

fyrstu og svo unnið út frá því. Í samfélögum þar sem tungumálið byggist upp á 

stafrófi þarf hæfni í hljóðkerfisvitund að vera til staðar til að geta nýtt sér lestur sem 

byggir á stafrófi. Þegar allt kemur til alls lýsir Einfalda lestrarlíkanið þessu best á 

sinn einfalda en skilvirka máta: umskráningarhæfni og lesskilningur (Hoover og 

Gough, 1990) eru þeir þættir sem þarf til að vera hæfur lesari í samfélagi læsis. 

7 Lokaorð  

Við gerð þessarar ritgerðar hef ég öðlast dýrmæta innsýn inn í þróun læsis og allt 

ferlið sem börn ganga í gegnum til að öðlast það. Lestur er ekki sjálfsagður hæfileiki 

né meðfæddur, en sé kunnáttan til staðar er hún ein mikilvægasta auðlind sem 

einstaklingar geta haft. Hlúa þarf vel að þessari þróun hjá börnum og grípa fljótt inn í 

ef grunur leikur á að eitthvað sé að, því lestrarkunnátta er mikilvæg forsenda alls sem 

einstaklingar í nútíma samfélagi taka sér fyrir hendur. Tæknivæðing er sífellt að 

eflast og upplýsingalæsi þarf að vera mikið til að einstaklingar geti fylgt þróun 

samfélagsins eftir. Í nútíma samfélagi eru allskonar tæki og tól sem ekki þekktust 

fyrir ekki svo löngu síðan, tæki eins og farsímar, tónlistaspilarar og tölvur eru hlutir 

sem börn kynnast frá unga aldri og venjast notkun þeirra. Í þessum hlutum er ritmálið 

mikið og tæknin því farin að hafa áhrif á lestrarnám barna í dag.   

 Einstaklingar sem hlotið hafa lestrarkennslu og eru vel lesandi, sjá texta og 

lesa sjálfvirkt það sem þar kemur fram. Ritmálið er allstaðar í kringum okkur, á 

matvælum, lyfjaglösum, í sjónvarpinu og á skiltum í umhverfi okkar svo fátt eitt sé 



 

28 

 

nefnt. Þeir sem eru vel læsir hugsa lítið um erfiðleika sem stafa að hinum sem geta 

það ekki. Atvinnumöguleikar rýrna og getan til sjálfbærni getur minnkað. Í okkar 

samfélagi og öðrum læsis samfélögum eru gerðar kröfur um læsi og því mikilvægt að 

öll börn fái þá kennslu sem þau þurfa til að tileinka sér lestur.  

 Kostir þess að geta lesið sér til gagns og gaman verða seint hrekktir og allir 

einstaklingar ungir sem aldnir ættu að fá að kynnast þeirri upplifun sem lestur góðra 

bóka gefur.  

